
Herri Lan, Garraio eta Komunikazio Departamentuak webgune bat jarri du abian, Nafarroako kartografia “on line” jaitsi eta saltzeko

Foru Administrazioa modernizatzeko tresna telematikoak sustatzeko politikaren esparruan kokatuta dagoen zerbitzuetako bat da, eta Nafarroako Gobernuak argitaratzen duen kartografia bizkor, modu seguruan eta doan eskuratzeko aukera emanen die herritarrei 

Osteguna, 2008ko otsailaren 14a. Herri Lan, Garraio eta Komunikazio Departamentuak webgune bat jarri du abian, gaur, erabiltzaileek Foru Komunitateko kartografia ofizialeko mapak jaitsi eta erosteko. Web helbidea http://tiendacartografia.navarra.es da, eta Nafarroako atari ofizialean (www.navarra.es) zuzeneko esteka jarri dute (atariko lehenengo orrian). 

Zerbitzu berriari esker, Nafarroako Gobernuak argitaratzen duen kartografia (oinarrizkoa eta gaikakoa) eta orto-argazkiak eskuratu ahal izanen dituzte erabiltzaileek. Era berean, nahi duten eremu edo eskualdeko produktuak aukeratu ahal izanen dituzte, nahi duten eskala eta formatuarekin, eta kopuru mugarik gabe. Ordenagailuko pantailan ikusi, eta nahi izanez gero, informazioa doan jaitsi ahal izanen dute. Amaitzeko, informazioa gordetzeko euskarria ere aukeratu ahal izanen dute. Euskarri digitalari dagokionez, erosteko moduan egonen da (10 €ren truke CDak, eta 60 €ren truke DVDak).

Prozesu osoa agindu informatiko errazen bidez egin daiteke. Erabiltzaileak, webgunean sartu ondoren, aipaturiko aginduei buruzko gida aurkituko du pantailan. Euskarri digitala erosteko tasari dagokionez, diru transferentziak pasabide seguruen bidez egin ahal izanen dira, Datuak Babesteko Legeari jarraiki. Zentzu horretan, sistemak ez du erabiltzailearen erregistro pertsonalik sortuko, eta eskariari dagokion zenbakia bakarrik gordeko du. Nafarroako Gobernuko Kartografiaren Denda artatzen duten teknikariei produktuei buruzko kontsultak egiteko aukera ere eskaintzen du zerbitzuak, posta elektronikoz zein telefonoz.
Zerbitzu berria abian jartzeko prozesua Lehendakaritza, Justizia eta Barne Departamentuko Modernizazioaren eta Administrazio Elektronikoaren Zuzendaritza Nagusiak zaindu du. Tresna telematikoen bidez (eta zehazki, Interneten bidez) Foru Administrazioa modernizatzeko ekintzetako bat da, hain justu.

Miguel Sanz Sesma Nafarroako Gobernuko presidenteak kargua hartzeko hitzaldian aipatu zituen helburuetako bat erdiesteko neurriak dira. Izan ere, Sanzek honako hau esan zuen aipaturiko hitzaldian: “Azkeneko legealdian Kalitateari eta Administrazio Elektronikoari buruzko Foru Legeak onartu ditugu, eta beraz, dagoeneko badugu Herri Administrazioak modernizatzeko politika ezartzeko beharrezkoa den esparru juridikoa. Hartara, herritarren eta Administrazioaren arteko erabateko elkarrekintza ahalbidetuko dugu, eta herritar guztiek, etxetik zein lanpostutik, erakundeekin bi norabidetako harremanak izateko aukera izanen dute”:
Nafarroako Administrazioak, Herri Lan, Garraio eta Komunikazio Departamentuaren bidez, urte asko daramatza Foru Komunitateko kartografia egiten eta argitaratzen. Nafarroako kartografia Administrazioak berak erabiltzen du, hainbat arlotako lurralde planak egiteko eta gauzatzeko (lurraldearen antolamendua, herri lanak, hirigintza, nekazaritza, turismoa, etab.), eta gainera, erabiltzaile pribatuak (enpresak eta partikularrak) gero eta gehiago dira. Zentzu horretan, kartografia produktuak herritarren esku jartzeko erabakiak Europako bi Zuzentarau ditu oinarri (Sektore Publikoko Informazioaren Berrerabilpenari eta Espazioko Azpiegiturei buruzko Zuzentarauak, hain justu).

Azkeneko urteetan, Nafarroako Gobernuak ahalegin handia egin du kartografia herritarrei helarazteko. Hartara, 1999an, Kartografiaren Denda jarri zuen abian, Herri Lan, Garraio eta Komunikazio Departamentuaren egoitzan, eta 2000n, Nafarroako Lurralde Informazioaren Sistema (SITNA) tresna sortu zuen, Tracasa (Trabajos Catastrales, S.A) enpresa publikoaren lankidetzarekin. SITNAk hainbat gairi buruzko kartografia informazioa eskaintzen du (katastroa, turismoa, bide azpiegiturak, etab.). Gaur, berriz, zerbitzu telematikoa aurkeztu dute, eta aurrerantzean, Foru Komunitateko kartografia informazioa eskuratu ahal izanen dute herritarrek, berehala, bizkor, doan, modu arin eta seguruan, eta eskuragarri dauden formatu guztietan. 

